
Құрметті Альберт Павлович!
Құрметті депутаттар және жиналысқа қатысушылар!

Азаматтарға тұрғын үй мәселесін шешудің қолжетімді құралдарын ұсыну мемлекеттің басты әлеуметтік міндеттерінің бірі болып табылады.
Тұрғын үй саясаты үнемі жетілдіріліп келеді және оның шаралары әртүрлі ипотекалық бағдарламаларды тарта отырып, тұрғын үй құрылысын дамытуды ынталандырумен қатар, нормативтік заңнамалық актілерді өзгертуді де көздейді.
Халықты қолжетімді тұрғын үймен қамтамасыз ету мәселесі Мемлекет Басшысының ерекше назарында.
Мемлекет Басшысының тапсырмаларын орындау мақсатында Қазақстан Республикасының тиісті Заң жобасы әзірленді.
Анықтама ретінде:
Тапсырмалар:
- 2020 жылғы 11 мамырдағы Отбасы банкін құру бойынша;
- 2020 жылғы 1 қыркүйектегі жеке тұрғын үй қорының жалдау ақысын субсидиялау тетігін енгізу бойынша;
- 2021 жылғы 25 ақпандағы оффтейк-келісімшарттар тетігін енгізу және ауылда жалға берілетін үйлер салу кезінде жұмыс берушілердің шығындарын субсидиялау бойынша.

2-слайд 
Заң жобасы шеңберінде Отбасы Банкі ұлттық даму институты болып қайта құрылуда, оның негізгі міндеті -республика бойынша азаматтарды тұрғын үймен қамтамасыз ету бойынша тұрғын үй қатынастарын дамыту.
Осыған байланысты Отбасы банкін екінші деңгейлі банктер жүйесінен шығару және оған тұрғын үйге есепке алуды, қоюды және оны бөлуді орталықтандырып жүзеге асыратын ұлттық даму институты мәртебесін беру көзделген.
Отбасы банкінің құқықтық мәртебесі Қазақстан Республикасының заңнамалық актілерімен айқындалатын болады.
Отбасы банкі Қаржы нарығын реттеу және дамыту агенттігінің (бұдан әрі - Агенттік) қадағалауындағы субъектілер қатарынан шығарылатын болады.
Бұл ретте, Агенттік пен Ұлттық Банк кейбір мәселелер бойынша, оның ішінде қаржылық қызметтерді тұтынушылардың құқықтарын қорғау мәселелері бойынша бақылау мен қадағалауды сақтайды.
Анықтама ретінде:
Ұлттық банк – валюталық реттеу және бақылау, қаржылық және өзге де есептілікті алу мәселелері;
Агенттік - қылмыстық жолмен алынған кірістерді заңдастыруға (жылыстатуға) және терроризмді қаржыландыруға қарсы іс-қимыл туралы, төлемдер мен төлем жүйелері туралы, кредиттік бюролар және кредиттік тарихты қалыптастыру туралы мәселелер, сондай-ақ банк заңнамасының кейбір басқа да нормалары.

Сонымен қатар, Отбасы банкі депозиттерді қабылдау, заңды және жеке тұлғалардың банктік шоттарын ашу және жүргізу, кассалық операциялар, банктік қарыз операциялары, салымшыларға тұрғын үй, аралық және алдын ала тұрғын үй қарыздарын беру және т. б. сияқты Қазақстан Республикасының заңнамасында айқындалған шеңберде банктік және басқа да операцияларды Агенттіктің лицензиясысыз жүзеге асыратын болады.
Бұл ретте уәкілетті органның екінші деңгейдегі банкті банк операцияларын жүргізуге арналған лицензиядан айыру туралы шешімі кепілдік берілген өтемді төлеу үшін негіз болып табылатындығын ескере отырып, Отбасы банкінің депозиттерге міндетті кепілдік беру жүйесіне қатысуы мүмкін емес.
Осыған байланысты, Отбасы банкінде орналастырылған тұрғын үй құрылыс жинақ ақшасына салымдардың сақталуына ҚР Үкіметі айқындайтын мөлшерде және тәртіпте мемлекетпен кепілдік беру ұсынылады («Қазақстанның депозиттерге кепілдік беру қоры» АҚ-ға ұқсас).
Анықтама ретінде: ұлттық валютадағы тұрғын үй-құрылыс жинақтары депозиттері бойынша - 10 млн. теңгеден артық емес.

3-слайд
Жаңа тетікке сәйкес жергілікті атқарушы органдарда кезекте тұрғандардың ағымдағы базасы (590 мың адам) Отбасы банкіне беріледі және оған есепке қою тоқтатылады.
Отбасы банкі базасында Тұрғын үймен қамтамасыз ету орталығы құрылады, оған тұрғын үйге мұқтаж барлық азаматтар тұра алатын болады.
Әрбір өтінім үшін кірістерді, мүлік пен активтерді ашатын отбасының сандық портреті жасалады.
Тұрғын үймен қамтамасыз ету орталығы тұрғын үйі жоқ ҚР азаматтары бойынша мемлекеттік дерекқорлармен интеграцияланған бірыңғай ақпараттық база болып табылады.
Тұрғын үймен қамтамасыз ету орталығын құру «тұрғын үйге мұқтаж» деген мәртебені растау үшін бірнеше инстанцияға жүгінудің, кезекке тұрудың, содан кейін қарыз алу үшін банкке жүгінудің қажеттілігін жоятын «бір терезе» қағидатын қолдануға мүмкіндік береді.
Тұрғын үй жағдайларын жақсартуға бағытталған мемлекеттік қолдау шараларының жаңа моделіне сәйкес тұрғын үйді бөлу есепке қою күніне және кіріс деңгейіне байланысты жүзеге асырылатын болады.
Табысы отбасының әрбір мүшесіне 1 ең төменгі күнкөріс деңгейіне дейінгі кезекте тұрғандарға жеке тұрғын үй қорынан жалға алынған тұрғын үй үшін жалдау төлемдерін субсидиялау түрінде мемлекеттік қолдау шаралары көрсетілетін болады.
Табысы 1 ең төменгі күнкөріс деңгейінен жоғары кезекте тұрғандарға тұрғын үй сатып алу үшін жеңілдікті тұрғын үй қарыздары түрінде мемлекеттік қолдау шаралары көрсетілетін болады.



4-слайд
Халықтың әлеуметтік осал топтарының жекелеген санаттарын тұрғын үймен қамтамасыз ету мәселесін жедел шешу мақсатында Министрлік жеке тұрғын үй қорынан тұрғын үйді жалдау ақысын субсидиялау тетігін пысықтауда.
Осы тетік арқылы отбасы мүшесіне шаққанда 1 ең төменгі күнкөріс деңгейінен (36 018 теңге) төмен табысы бар көпбалалы отбасылар, 1 және 2-топтағы мүгедектер, жетім балалар, мүгедек балалары бар отбасылар тұрғын үймен қамтамасыз етіледі.
Бұл қысқа мерзімде 70 мыңға жуық кезекте тұрғандардың тұрғын үй жағдайын жақсартуға мүмкіндік береді.
Бүгінгі күні қайталама нарықта жалға алынған тұрғын үй үшін төлемдерді тағайындау қағидалары бекітілді. Бұл тетік ағымдағы жылдың 1 мамырынан бастап іске қосылады.
Жалға алушылардың жалдау төлемдері мен субсидияларын есепке алу үшін шоттары үшінші тұлғалардың өндіріп алуларынан, тыйым салуларынан және өзге де шектеулерінен қорғалатынын атап өткен жөн. Басқа сомалар осы шоттарға аударылмайтын болады.

5-слайд
Есепке қоюдың жаңа тәртібіне сәйкес тұрғын үйге мұқтаждардың жаңа базасына кезекке тұру құқығы қандай да бір санатқа жататындығына қарамастан, соңғы 10 жыл ішінде тұрғын үйі жоқ барлық азаматтарға беріледі.
Бұл ретте кезекте тұрғандарды ағымдағы базаға есепке қою тоқтатылады.
Отбасы банкі мынадай қызметтерді жеке-жеке жүзеге асыратын болады:
1. Бірыңғай республикалық электрондық базаны (ағымдағы база) жүргізу, мониторингілеу және өзектендіру;
2. Тұрғын үймен қамтамасыз ету орталығы базасын (кезекте тұрғандардың жаңа базасы) қалыптастыру, жүргізу, мониторингілеу, өзектендіру.
Ағымдағы кезекте тұрғандар үшін жалға және кредитке берілетін тұрғын үйді бөлу есепке қою күні бойынша жүзеге асырылатын болады.
Тұрғын үймен қамтамасыз ету орталығында тұрған кезекте тұрғандар үшін тұрғын үйді бөлу:
– жалға берілетін тұрғын үй үшін төлемді субсидиялау-есепке қою күні бойынша;
- кредиттік тұрғын үй – балдық жүйе бойынша жүргізілетін болады.
Бұл ретте, табысы қажетті балл санын жинақтауға мүмкіндік бермейтін халықтың әлеуметтік осал топтарына жататын азаматтарды қолдау мақсатында қосымша балдарды енгізу ұсынылады.
Сондай-ақ, Отбасы банкінің интернет-ресурсында өзектендірілген тізімдерді жариялай отырып, тоқсанына кемінде 1 (бір) рет тізімдік кезектілікті түгендеу көзделеді.
Бұл жаңашылдықтар барлық азаматтар үшін мемлекеттік қолдау шараларын әділ бөлу қағидатын толық көлемде қолдануға мүмкіндік береді.

6-слайд
Жаңа тәсілдер мен тұрғын үйді бөлудің әділ қағидатын енгізуге байланысты азаматтардың жекелеген санаттары үшін мемлекеттік тұрғын үй қорынан тұрғын үй алудағы қолданыстағы жеңілдіктер мен басымдықтарды қайта қарау ұсынылады.
Мәселен, қолданыстағы заңнамаға сәйкес азаматтардың белгілі бір санаттарына мемлекеттік тұрғын үй қорынан өздері тұратын тұрғын үйлерді меншігіне өтеусіз алу көзделген.
Анықтама ретінде:
1) Ұлы Отан соғысының ардагерлері;
2) 1 және 2-топтағы мүгедектер;
3) Чернобыль атом электр станциясындағы апаттың зардаптарын жоюға қатысқан, сондай-ақ ядролық сынақтар мен оқу-жаттығуларға тікелей қатысқан адамдар;
4) Семей ядролық сынақ полигонындағы ядролық сынақтардың салдарынан зардап шеккен азаматтар;
5) Бұрынғы КСРО-ны қорғау кезінде, сондай-ақ Ауғанстанда немесе ұрыс қимылдары жүргізілген басқа мемлекеттерде әскери қызметін өткеру кезінде жаралануы, контузия алуы, зақымдануы салдарынан мүгедек болған әскери қызметшілер;
6) Арал маңындағы экологиялық қасірет салдарынан зардап шеккен азаматтар;
7) күнтізбелік есептеумен жиырма және одан да көп еңбек сіңірген жылдары бар әскери қызметшілер, сондай-ақ арнаулы мемлекеттік органдардың қызметкерлері;
7-1) арнаулы мемлекеттік орган және ішкі істер органдары қызметкерінің, қызмет өткеру кезінде қаза тапқан (қайтыс болған) әскери қызметшінің отбасы мүшелері;
8) ғарышкерлікке кандидаттар, ғарышкерлер;
9) саяси қуғын-сүргін құрбандары;
10) күнтізбелік есеппен еңбек сіңірген жылдары жиырма және одан да көп Ішкі істер органдарының қызметкерлері.
2019 жылдан бастап жергілікті атқарушы органдар сатып алу құқығынсыз жалға берілетін тұрғын үй беретіндігін атап өту қажет.
Осыған байланысты азаматтардың барлық санаттары үшін өтеусіз жекешелендіру құқығын алып тастау ұсынылады.
Бұл ретте мемлекеттік тұрғын үй қорынан тұрғын үйді сатып алу құқығымен алған, бірақ өтеусіз жекешелендіру құқығын пайдаланбаған азаматтар (жалпы саны 10 758 адам) заң жобасы қабылданғаннан кейін де өз құқықтарын сақтайды, өйткені азаматтардың жағдайын нашарлататын Заңдардың кері күші жоқ.
Бұл ретте тұрғын үйлерді қалдық құны бойынша жекешелендіру тетігі өзгеріссіз қалады.
Сонымен қатар, қолданыстағы заңнамаға сәйкес азаматтардың белгілі бір санаттарына мемлекеттік тұрғын үй қорынан тұрғын үй алуға бірінші кезекте құқық, сондай-ақ жетім балалар мен ата-анасының қамқорлығынсыз қалған балалар үшін тұрғын үйдің жалпы санының кемінде жиырма пайызын бөлу көзделген.
Анықтама ретінде:
- ҰОС ардагерлері;
- жетім балалар және ата-анасының қамқорлығынсыз қалған балалар;
- көпбалалы аналар мен көпбалалы отбасылар.

Бүгінгі күні 140 мыңға жуық бірінші кезекте тұрғын үй алу құқығы бар азамат бар.
Әзірленген заң жобасы шеңберінде тұрғын үй саясаты санаттық тиесіліліктен бас тартып жатыр, тұрғын үйді бөлу азаматтарды есепке қою күні және олардың кірістері қағидаты бойынша жүзеге асырылатын болады.
Осыған байланысты барлық кезекте тұрғандар арасында тұрғын үйді бөлуге тең қолжетімділігін қамтамасыз етуге мүмкіндік беретін жаңа тәсілдерді енгізу арқылы қолдаңыстағы жеңілдіктерді қайта қарау ұсынылады.
Анықтама ретінде:
Мысалы: көпбалалы отбасылар мен мүгедек балаларды тәрбиелеп отырған отбасыларды тұрғын үймен қамтамасыз етуге салыстырмалы талдау.
1.01.2022 ж. жағдай бойынша кезекте тұрған көпбалалы отбасылар саны 79 791 адамды, ал мүгедек балаларды тәрбиелеп отырған отбасылар саны – 22 914 адамды құрайды.
2021 жылдың қорытындысы бойынша 3 249 көпбалалы отбасы, мүгедек балаларды тәрбиелеп отырған 269 отбасы мемлекеттік тұрғын үй қорынан тұрғын үймен қамтамасыз етілген.
Нұр-Сұлтан қаласының мысалында 2021 жылы көпбалалы отбасылар санаты бойынша кезекте тұрғандар 379 пәтер алғанын атап өту керек, бұл негізінен 2019 жылдан бастап кезекте тұрғандар, мүгедек балаларды тәрбиелеп отырған отбасылар ретінде 6 пәтер берілді, олар негізінен 2009 жылға дейін кезекке тұрғандар.
Егер пайыздық арақатынаста есептесек, онда 2021 жылдың қорытындысы бойынша көпбалалы отбасылардың қамтамасыз етілуі 4%-ды, ал мүгедек балаларды тәрбиелеп отырған отбасылардың қамтамасыз етілуі 1%-ды құрайды.
Осылайша, тұрғын үйді бөлу кезіндегі теңгерімсіздік айқын көрінеді, бұл халықтың әлеуметтік жағынан осал топтары арасында наразылық пен әлеуметтік шиеленісті тудырады.

7-слайд
Жеңілдіктер мен басымдықтарды қайта қарау бойынша жоғарыда айтылған ұсыныстарды ескере отырып, қарастырылып отырған заң жобасының жағымды жақтарын атап өткім келеді.
Жоғарыда айтылғандай, тұрғын үй алу үшін қандай да бір санатқа жататынына қарамастан, тұрғын үйге мұқтаж кез келген ҚР азаматы есепке тұра алады.
Сондай-ақ, балалары кәмелетке толған не олар қайтыс болған жағдайда, көп балалы отбасылар және толық емес отбасылар үшін кезектілікті сақтау жөніндегі шаралар көзделген.
Солтүстік өңірлерге қоныс аударған жағдайда қандастар кезектен шығарылмайтын болады.
Мемлекеттік немесе қоғамдық міндеттерді орындау, 
сондай-ақ адам өмірін құтқару кезінде қаза тапқан азаматтарды құрметтеу мақсатында, осындай адамдардың отбасыларын жергілікті атқарушы органдармен 1 жылдан кешіктірмей тұрғын үймен қамтамасыз ету ұсынылады.
Мүгедек балаларды тәрбиелеп отырған отбасылар үшін тұрғын үйді бөлу кезінде қосымша бөлме бөлу көзделген.
Жалпы мұның бәрі азаматтардың құқықтарының жақсаруына және олардың мүдделерін қорғауға оң әсер етеді.

8-слайд
Отбасы банкіне кезекте тұрғандар базасын жүргізу бойынша мемлекеттік функцияларды беруге байланысты дербес деректердің қауіпсіздігі мәселесі туындайды.
Осыған байланысты кезекте тұрғандардың дербес деректерінің сақталуы, қауіпсіздігі және қорғалуы Қазақстан Республикасының заңнамалық актілеріне сәйкес жүзеге асырылатын болады.
Анықтама ретінде: 1. ҚР Үкіметінің 20.12.2016 жылғы № 832 қаулысымен бекітілген Ақпараттық-коммуникациялық технологиялар және ақпараттық қауіпсіздікті қамтамасыз ету саласындағы бірыңғай талаптармен;
2. ҚР Ұлттық Банкі Басқармасының 27.03.2018 жылғы № 48 қаулысымен бекітілген Банктердің ақпараттық қауіпсіздігін қамтамасыз етуге қойылатын талаптармен;
3. «Дербес деректер және оларды қорғау туралы» ҚР Заңымен;
4. Банктік құпия бөлігінде «Банктер және банк қызметі туралы» ҚР Заңымен.
Кезектілікті есепке алу үшін Отбасы банкі әзірлейтін ақпараттық жүйе Мемлекеттік техникалық қызметте жыл сайынғы аттестаттаудан және сынақтан өтетін болады.
Дербес деректерді жинауға және өңдеуге келісім заңнамаға және Цифрлық даму, инновациялар және аэроғарыш өнеркәсібі министрлігінің «Дербес деректерге қолжетімділікті бақылау сервисіне» сәйкес тұрғын үйге мұқтаж азаматтармен ұсынылатын болады.

9-слайд
Ауылдық жерлерде тұрғын үй мәселесін шешу үшін ауылда жалға берілетін үйлер салу кезінде жұмыс берушілердің шығындарын субсидиялау тетігін енгізу ұсынылады, бұл жұмыс берушілерді өз жұмыскерлері үшін тұрғын үй салуға ынталандыратын болады.
Бұл олардың ауылдық жерлерде тұруға мүдделілігін арттырады және халықтың қалаларға жаппай кетуін тежеп, ауылдық жерлерге білікті мамандарды тартуға мүмкіндік береді.
Субсидиялауға үй пайдалануға берілгеннен кейін оның құнының 50%-ы мөлшерінде және жалпы ауданы 100 шаршы метрден аспайтын, құны 10 млн.теңгеден аспайтын жұмыс берушілердің шығындары жатады.
Тұрғын үй жұмыс беруші мен жұмыскер арасында 5 жылдық мерзімге жасалған еңбек шарты болған кезде ұсынылады.
Жедел деректер бойынша, өңірлерде 2 855 тұрғын үйдің құрылысын бастау жоспарлануда (76 ауданда).

10-слайд
Аталған жаңашылдықтарды іске асыру үшін 4 Кодекс пен 19 Заңға өзгерістер мен толықтырулар енгізу қажет.
Құрметті депутаттар, тұтастай алғанда, жоғарыда көрсетілген шаралар халықты тұрғын үймен қамтамасыз етудің тиімділігін арттыруға, азаматтардың тұрғын үйін алу рәсімін оңтайландыруға, сондай-ақ азаматтардың барлық санаттары арасында тұрғын үйді әділ бөлудің бірыңғай тетігін енгізуге мүмкіндік береді.

Назарларыңызға рақмет!
